BERGARAKO UDAL TURISMO BULEGOAREN ZERBITZUA 2013RAKO PROZEDURA IREKI BIDEZ KONTRATATZEKO BALDINTZEN PLEGUA

1 - XEDEA

Kontratu honen xedea da Bergarako Udal Turismo Bulegoaren zerbitzua ematea, eta prozedura ireki bidez egingo da. 

2 – EPEA
Kontratu honek 2013ko abenduaren 31ra arteko iraupena izango du, eta urtez urte beste bi urtez luzatu ahal izango da, adjudikazio-hartzaileak gutxienez hiru hilabete lehenago eskatu eta Udalak onartuz gero. Luzapena onartzerakoan zehaztuko da luzapenari dagokion prezioa.

Kontratua luzatzen bada, Udalak aldatu ahal izango du zerbitzua emateko ordu eta egun kopurua, eta horren ondorioz ordaindu beharreko prezioak ere aldatu egingo dira.

3. ADJUDIKAZIO-HARTZAILEAREN BETEBEHARRAK

Adjudikazio-hartzaileak Bergarako Udal Turismo Bulegoaren zerbitzua emateko konpromisoa hartuko du, eta gutxienez zerbitzu hauek eskaini beharko ditu:

3.1 
Bergarako Turismo Bulegoan  jendeari arreta eskaintzea, gutxienez puntu hauetan gauzatuko dena:

A- 2013an ondorengo epealdi hauetan Turismo Bulegoa jendearentzat zabaltzea:



- Aste Santuan: martxoaren 22tik apirilaren 7ra (biak barne) 



- Udan: ekainaren 1etik irailaren 29ra (biak barne)

- Urriaren 25etik 27ra (biak barne)



- Azaroaren 1etik 3ra (biak barne)



- Abenduaren 6tik 8ra (biak barne)

- Eta honako asteburu hauetan: maiatzak 25/26; urriak 5/6, 12/13 eta 19/20

Aipatutako epealdietan zerbitzua egunero eskainiko da.

Bulegoa irekitzeko ordutegia Bergarako Udalak finkatuko du. 2013 urtean, Turismo Bulegoa 7 ordu eta erdiz irekita egon beharko da, goizean 10:00 -  14:30 artean eta arratsaldean 15:30 - 18:30 artean, astelehenetik larunbatera bitartean, biak barne. Igandetan eta zehaztuko diren jai egunetan Turismo Bulegoa goizez 3 orduz irekita egongo da, 10:30tik 13.30ra bitartean. Goizeko ordutegia soilik izango duten 2013 urteko igande eta jai egunak honako hauek izango dira: martxoak 24 eta 31; apirilak 1 eta 7; maiatzak 26; ekainak 2, 9, 16, 23, 30; uztailak 7, 14, 21, 25, 28, 31; abuztuak 4, 11, 15, 18 eta 25; irailak 1, 8, 15, 22, 29; urriak 6, 13, 20 eta 27; azaroak 3; abenduak 8.

Adjudikazio-hartzaileak langile kualifikatu bat jarriko du gutxienez Turismo Bulegoan arreta emateko eta bisita gidatuak egiteko. Bisita gidatuak egiten direnean bulegoa itxi egingo da, bisitak irauten duen bitartean.

Gainera, urtean zehar Turismo Bulegoa itxita dagoen egunetan, adjudikazio-hartzaileak 10 bisita gidatu eskainiko ditu Bergarako kasko historikoan (ohiko bisita estandarra), Udalarekin zehaztutako egun eta orduetan.

B- Bergarari buruzko informazio zehatza eta beti eguneratua eskaintzea, ahozko azalpenak zein idatzizko informazioa emanez eta zehazki, gutxienez, gai hauei buruzkoa:

· Bergarako eskaintza turistikoari buruzkoa (monumentuak, ibilbideak, Irizar jauregiko memoriala…), , Udalak argitarautako planoak eta liburuxkak banatuz eta telefonorako aplikazioa instalatzen lagunduz.

· Herriko jatetxe, hotel eta ostalaritzako gainerako establezimenduen kokapena, ordutegia, telefono zenbakia eta kategoria.

· Denda eta saltokien kokapena, ordutegia eta telefonoak.

· Ondorengo zerbitzu hauen kokapena, ordutegia eta telefonoak:




- Udaltzaingoa




- Ertzaintza




- Osasun-zentroa




- Farmaziak




- Gasolindegiak




- Garraio publikoa: autobusak eta taxiak




- Aparkaleku publikoak non dauden

· Bergarako auzoetara eta herrigunetik kanpo dauden interes artistiko nahiz paisajistikoko lekuetara nondik joaten den.

· Bergarako kultur programazioan jasotzen diren ekitaldiei buruzkoa.

· Denboraldiko jai, azoka, erromeria eta abarren berri ematea, eta baita kultur ekitaldien eta antzekoen berri ere.

C - Orokorrean Euskal Herriari buruz eta zehazki Debagoienari buruzko turismo-informazioa eskaintzea.

D - Kanpotik egiten diren kontsultei erantzutea.

F - Bergarari buruzko liburu eta argitalpenak saldu eta salmenta horien kontabilitatea eramatea, eta gero diru hori adostutako eran udal diruzaintzan sartzea. 

G - Bisita gidatu estandarra egitea: Turismo Bulegoak egunero bi bisita gidatu eskainiko ditu, bata goizez eta bestea arratsaldez. Bakoitzak ordubeteko iraupena izango du eta Bergarako ondare garrantzitsuenari buruzko azalpenak emango dira. Igande eta jaiegunetan gutxienez bisita gidatu bat egingo da. Bisita gidatu guztiak Turismo Bulegoa zabalik dagoen ordutegiaren barruan egingo dira.

Bisita gidatu estandarraz gain, Turismo Bulegoa irekita dagoen epealdietan Udalak bisita berriak egitea proposatu ahal izango die Turismo Bulegoko arduradunei, beti ere Udalak bisita berriaren oinarrizko gidoia eta bisita berria egiteko behar den informazio guztia landuta eman beharko dielarik. 

H – Bergarako gozogileen produktuak saldu eta salmenta horien kontabilitatea eramatea, eta astero gozogile bakoitzari dagokion dirua ordaintzea.
3.2- Turismo Bulegoa martxan jarri eta ixtea:

3.1.A atalean azaldutako epealdi bakoitzean, Turismo Bulegoko zerbitzua jendearentzat eskaintzen hasi aurretik, adjudikazio-hartzaileak lokala zabaltzeko prestatu beharko du: erakusmahaietan materiala jarri, salmentarako argitalpenak zenbatu, lokala apaindu...

3.1.A atalean azaldutako epealdi bakoitzean, Turismo Bulegoko zerbitzua jendearentzat irekitzen den azken egunetik kontatzen hasita gehienez ere astebeteko epean, adjudikazio-hartzaileak materialak (foiletoak, kartelak...) jaso eta gorde eta argitalpenen salmentaren kontuak kitatu beharko ditu.

3.3- Jardueraren sustapena, gutxienez ondorengo hauetan gauzatuko dena:

- Adjudikazio-hartzaileak Bergararen promoziorako gutxienez hiru mailing egin beharko ditu: lehenengoa Aste Santurako, beste bat udarako eta beste bat udazkeneko irekialdietarako.

Aste Santurako mailing-a gutxienez 40 puntutara bidaliko da, eta 2013ko martxoaren 25erako eginda egon beharko da.

Udako mailing-a gutxienez 40 puntutara bidaliko da, eta 2013ko ekainaren 10erako eginda egon beharko da.

Udazkeneko mailing-a gutxienez 20 puntutara bidaliko da, eta 2013ko urriaren 25erako bukatuta egon beharko da.

Mailing-erako behar dituen mapak eta liburuxkak Bergarako Udalak emango dizkio adjudikazio-hartzaileari; material horiek gutxienez zein puntutara helarazi beharko dituen ere jakinaraziko dio, eta adierazitako leku bakoitzera zenbat ale bidali beharko dituen ere zehaztuko dio. Mailing-a egitea (paketeak egitea, etiketak jartzea, bidaltzea) adjudikazio-hartzailearen kontura izango da.

3.4- Jardueraren ebaluazioa egitea, eta gutxienez ondorengo hauek eginez:

Turismo Bulegoa zabalik izan den epealdi bakoitzaren amaieran, jarduerari buruzko txosten bat aurkeztuko dio Bergarako Udalari. Txosten horietan estatistikari buruzko atal bat izango da derrigorrez, eta gutxienez datu hauek jasoko ditu:

· Turismo Bulegoa egunean zenbat jendek bisitatu duen, bisitari bakoitzaren jatorri geografikoa zehaztuz.

· Eguneroko bisita gidatuetan zenbat jendek hartu duen parte, jendearen jatorria, eta bisitak zein hizkuntzatan egin diren.

· Bergarara etortzea nola aukeratu duten.

3.5- Bestelako betebeharrak:

a) Turismo bulegoa eta bertako ekipamendua zaindu, udaletik emandako irizpideei jarraituz, eta  gertatutako intzidentzien berri eman. Udala momentu oro informatuta eduki beharko du.

b) Turismo bulegoa irekitzerakoan, Irizar jauregian dagoen Bergarako besarkadari buruzko memoriala egunero irekita eta bisitatzeko prest dagoela ikusi; bertako ekipamendua zaindu, udaletik emandako irizpideei jarraituz, eta  gertatutako intzidentzien berri eman. Udala momentu oro informatuta eduki beharko du.

c) Turismo bulegoa irekitzerakoan,  bulegoa non dagoen adierazten duten bi seinaleak atera egunero, Udalak esandako lekuetara, eta Turismo bulegoa itxi behar denean biak gorde. 

d) Orokorrean, bisitarien arretak eskatzen dituen bestelako premiei erantzutea, udalak horrela eskatuta.

i) Kontratuan finkatutako denboran plegu honi jarraituz eta kontratua interpretatzeko Administrazioak kontratistari ematen dizkion jarraibideei jarraituz lehen oinarrian zehaztutako zerbitzuak ematea. Ezingo dio laga kontratua, guztia edo zati bat, beste bati Administrazioaren berariazko baimena ez badu.

j) Behin betiko fidantza ezartzea adierazi den epean, eta fidantza osagarria, egoki denean.

k) Kontratua sinatzea plegu honetan ezarritako epean.

l) Jakinaraztea, hamabost eguneko epean, sor daitezkeen  ezintasunak edo bateraezintasunak eta horiei erantzuteko emandako irtenbidea.

m) Lan Legerian eta Gizarte Segurantzari buruzkoan indarrean dauden xedapenak betetzea, eta baita 31/1995 Legean (Laneko Arriskuen Prebentzio Legea) eta, hura garatzen duten Errege Dekretuetan jasotakoak, zein zergagaiei buruzkoak ere. Udala guztiz libre geratzen da xedapenok ez betetzetik sor daitezkeen edozein erantzukizunetatik.

n) Udaleko Turismo arduradunak ezarritako koordinazio bileretara azaltzea, alde biek ezarritako koordinazio eta ebaluazio mekanismoak betez.

o) Zerbitzuak emateko beharrezkoak diren langileak kontratatzea. Kontratatutako langileen kontratuen eta Gizarte Segurantzan alta eman izanaren agirien kopiak aurkeztu beharko dira, kontratatzen diren egunetik kontatzen hasita, gehienez ere 10 eguneko epean.

p) Udal honekiko betebeharretan egunean egotea.

q) Zerbitzua emateko behar den diziplina mantentzea.

r) Langileriaren arduradun bakarra adjudikazio-hartzailea izango da. Hori dela eta, adjudikazio-hartzaileak nagusiaren eskubide eta betebehar guztiak izango ditu eta lan arloan, Gizarte Segurantzan eta laneko segurtasun eta higiene arloan indarrean dauden xedapen guztiak bete beharko ditu bere menpeko langileriarekin.

Lanean ari direla, langileek edozein motatako istripua edo kalteren bat jasanez gero, adjudikazio-hartzaileak indarrean dauden arauetan xedatutakoa beteko du, bere erantzukizunpean eta Bergarako Udalak ez du horretan inolako erantzukizunik izango. Guzti hori bermatzeko, erantzukizun zibileko polizaren barnean, “erantzukizun patronal” esaten zaion arriskua gutxienez 100.000 eurotan aseguratu beharko du.

Bergarako Udalak edozein momentutan eska diezaioke betebehar horiek betetzen dituela egiaztatzea.

Kontratua amaitu ondoren, Udalak ez du bere gain hartuko adjudikazio-hartzaileak kontratatutako edo berarentzako lanean dabilen langilerik.

s) Udalaren hizkuntza irizpideak betetzea. 

Kontuan izanik kontratazioaren helburua udal zerbitzu publiko bat eskaintzekoa dela, enpresa adjudikazio-hartzaileak zerbitzua ematerakoan Bergarako Udaleko Euskararen Erabilerarako Planean jasotako erabilera-irizpideak beteko ditu, ahozko jardunean zein idatzizkoan. Udaleko Euskara Zerbitzuak zehaztuko dizkio adjudikazio-hartzaileari erabilera planean jasotako zein irizpide bete beharko dituen.

t) Zerbitzua eskainiko duten pertsonek Hizkuntzen Marko Europarreko B2 maila eduki beharko dute. Hori egiaztatzeko zerbitzua eman behar duen pertsonak eskatutako maila  (edo baliokide den tituluren bat) daukala ziurtatzen duen agiria aurkeztu beharko du edo Udaleko Euskara Zerbitzuak dagokion froga egingo dio.

· Euskara Zerbitzuak egingo ditu egin beharreko frogak, eta zein maila ematen duen (edo duten) ziurtatuko du. Enpresaren batek aurkeztutako pertsonak edo pertsonek eskatutako gaitasuna ziurtatzen ez badu/badute, horien ordezkoak aurkezteko aukera izango dute astebeteko epearen barruan. Horiek ere egiaztatu ezean, adjudikazioa bertan behera utzi ahal izango du Udalak inolako kalte-ordainik ordaindu gabe. 

· Bestalde, hainbat arrazoi direla medio, adjudikatzeko orduan aurkeztu gabeko pertsonaren bat zerbitzua ematen hasi behar bada, hark ere adjudikatzeko momentuan eskatu den euskara maila bera egiaztatu beharko du. 

u) Turismo bulegoan zerbitzua emango duen langileak,  euskara zein gaztelania ondo jakiteaz gain, arreta turistikoaren oinarrizko azalpenak ingelesez emateko gaitasuna ere izan beharko du.

v) Turismo bulegoan zerbitzua emango duen langileak Artearen Historiaren oinarrizko ezagupenak izan beharko ditu, gutxienez arkitektura, pintura eta eskulturako estiloen (gotikoa, errenazimendua eta barrokoa) oinarrizko ezaugarriak identifikatzeko adina. Artearen Historiari buruzko behar besteko ezagupenak dituela egiaztatzeko, Udalak dagozkion probak egin ahal izango dizkio.

Proba horiek Bergarako Udaleko Turismo bulegoan zerbitzua emateko besterik ez dira kontuan hartuko.

Enpresa adjudikazio-hartzaileak Turismo Bulegoan zerbitzua emateko proposatu dituen pertsonek ez badituzte betetzen s), t), u) eta v) puntuetako baldintzak, enpresa adjudikazio-hartzaileak zerbitzua emateko beste pertsona batzuk aurkeztu beharko ditu. Azken horiei ere dagozkion probak egingo zaizkie, eta langile horiek ere ez badituzte probak gainditzen, Udalak kontratua deuseztatu ahal izango du. Hori gertatuz gero, enpresak ez du izango kalte-ordainen eskubiderik eta galdu egingo du ezarritako behin betiko fidantza. 

w) Zerbitzu hauek eskaintzerakoan udalari edo besteri sortutako kalte eta galerak ordaintzea. Horretarako, sor litezkeen edo zerbitzua eskaintzeak ekar ditzakeen kalteak estaltzeko erantzukizun zibileko poliza bat izenpetu beharko du, gutxienez 300.000 euroko kapitalaz. 

4. UDALAREN ESKUBIDEAK ETA BETEBEHARRAK

· Kontratua ikuskatzea Udalari dagokio, bere langile teknikarien bidez, eta horrek jarraibideak eman ahal izango dizkio kontratistari, behar bezala bete ditzan, kontratu klausuletan oinarriturik eta kontuan izanik zuzentzeko eta ikuskatzeko ahalmena izango duela Alkateak.

· Administrazioari dagozkio kontratua interpretatzeko prerrogatibak: hura betetzean sortzen diren zalantzak erabakitzea, interes publikoaren arrazoiengatik aldatzea, hura bukatzea erabakitzea eta horren ondorioak zehaztea Sektore Publikoko Kontratuen Legearen Testu Bateratuan eta Administrazio Publikoen Kontratuen Legeko Erregelamendu Orokorrean ezarritako baldintza eta ondorioen mugekin eta horiei lotuta.

· Udalak beharrezkoa ikusten badu, zerbitzua eskaintzen ari den denboran zerbitzua gehitu edo gutxitu egin ahal izango da, eta adjudikazio-hartzaileak derrigorrez onartu beharko du aldaketa. Udalak, gutxienez, astebete lehenago jakinarazi beharko dio aldaketa, eta honek ekar ditzakeen kalte-ordainak ordaindu beharko ditu.

· Bergarako Udala beharturik egongo da 13. klausulan xedatutakoaren arabera ezarritako kopuruak ordaintzera.

· Turismo bulegoa kokatuko den lokala jarriko du Udalak, beharrezkoa den gutxieneko altzariak barne. Bulegoa Udalak garbituko du astean zehar eta igande eta jaiegunetan aldiz, zerbitzua ematen duten langileek garbitu beharko dute lokal hau.

· Bergarari buruzko turismo liburuxkak, esku-orriak, mapak etab., saldu behar diren liburuak, eta bisita gidatu estandarraren oinarrizko gidoia eman beharko ditu Udalak.

· Urtean zehar planifikatuko diren bisita gidatu berezietarako materialak gutxienez 15 egun lehenago eman beharko ditu.

· Lagatako materiala normal erabiltzeak sortzen dituen zainketa eta konponketa gastuak ordainduko ditu Udalak, argiaz gain.

5. LIZITAZIO OINARRIA.

Zerbitzuaren urteko lizitazio-oinarria 21.650 eurokoa izango da. Prezio horretan sartuta daude, kontratuaren ondorioz sortzen diren zerga eta gastu mota guztiak, BEZa izan ezik. 

Prezio hori gehien-gehienezkoa da eta lizitatzaileek beherantz hobetu ahal izango dute; gainera, beraien eskaintzetan Balio Erantsiaren Zerga (BEZ) sartu beharko dute, eta kontzeptu hori banatuta azalduko da. 

Erakundea BEZa ordaintzetik salbuetsita egongo balitz, behar bezala justifikatu beharko du eta kopuru hori ez da eskaintzan sartuko.

6.  ADJUDIKATZEKO PROZEDURA ETA ERA

Kontratu honen adjudikazioa prozedura irekiaren bitartez egingo da.

7.  KONTRATATZEKO GAITASUNA

Hala nahi duten pertsona fisiko edo juridiko guztiak aurkeztu ahal izango dira prozedura irekira, baldin eta legez ezartzen diren baldintzak betetzen badituzte eta Sektore Publikoaren Kontratuen Legearen Testu Bateratuaren 60. artikuluan zehazten diren kontratatzeko debekuetakoren bat ez badute. Kaudimena egiaztatzeko eta ebaluatzeko bideak 8. baldintzan ezarritakoak izango dira.

Halaber, nork bere kabuz edo baimendutako ordezkariaren bitartez jardun ahal izango dute. Ordezkarien kasuan berariaz emandako ahalorde askietsia erabili beharko dute. Pertsona juridiko baten izenean horko kide bat datorrenean, agiri bidez justifikatu beharko du ahalmena duela horretarako. Bi kasuetan ere, kontratatzeko gaitasunik ez izatea dakarten arrazoiak, gorago aipatutakoak, ordezkariari ere aplikatu behar zaizkio.

Gainera, lizitatzaileek helburu izan behar dute kontratu honen helburuarekin zuzeneko lotura duten ekintzak egitea, eta kontratua behar bezala betetzeko nahiko elementu pertsonal eta material daukan antolaketa talde bat  eduki behar dute.

8.  PROPOSAMENAK AURKEZTEA

Prozedura irekian parte hartzeko proposamenak Bergarako Udaletxeko Erregistro Orokorrean aurkeztuko dira, deialdi honi buruzko iragarkia Gipuzkoako Aldizkari Ofizialean argitaratzen den egunaren biharamunetik kontatzen hasita 15 egun naturaleko epean, astelehenetik ostiralera,goizez,09:00etatik 13:00etara bitartean.Epe hori igandean edo jaiegunean bukatuko balitz hurrengo asteguneko  13:00etan bukatuko da.
Kontratazio honen espedientea aztertu ahal izango da Turismo eta Ondare Zerbitzuan goizeko 09:00etatik 13:00ak arte (astelehenetik ostiralera) proposamenak aurkezteko epealdian.

Era berean, prozedura ireki hau Udalaren Kontratatzailearen profilean ere argitaratuko da, eta honako atari informatikoan edo webgunean eskuratu ahal izango dira pleguak: www.bergara.net
Administrazio Publikoen Kontratuen Legeko Erregelamendu Orokorreko 80. artikuluari jarraituz, proposamenak postaz ere aurkeztu ahal izango dira; horrelakoetan, enpresa lizitatzaileak Postetxean eskaintza zein egunetan sartu den justifikatu beharko du eta kontratazio-organoari eskaintza bidali dela jakinarazi beharko zaio faxez (943 77 91 63 zenbakira) klausula honetako lehenengo idazatian jasotako epea amaitu baino lehen. Bi baldintza horiek betetzen ez badira, proposamenak aurkezteko epea bukatu ondoren jasotako proposamenik ez da onartuko. Dena den, jarritako epea igaro eta hurrengo hamar egun naturalak igaro ostean ez bada proposamena jaso, ez da inolaz ere onartuko.

Proposamenak isilpekoak izango dira, eta horiek aurkezteak esan nahi du enpresariak onartu egiten duela baldintzarik gabe plegu honetan jasotako guztia.

Lizitatzaileek ezin izango dute aurkeztu aldagairik edo alternatibarik, baina bai aurkeztu ditzakete bidezkotzat jotzen dituzten hobekuntzak.

Lizitatzaileek gutun-azal itxi batean aurkeztuko dituzte proposamenak, ondorengo idatzi honekin: “BERGARAKO UDAL TURISMO BULEGOAREN ZERBITZUA 2013RAKO KONTRATATZEKO LIZITAZIOA.”
Kartazal horren barruan hiru kartazal, horiek ere itxita, sartuko dira: A, B eta C.

"A" gutun-azalean, "KONTRATATZEKO GAITASUNA ETA KAUDIMENA " izenburupean, ondorengo dokumentu hauek sartuko dira:

	a) Norbere izenean nahiz ahaldun moduan, proposamena aurkezten duen pertsonaren NANa, edo egiaztatutako kopia.

Lizitatzailea pertsona juridikoa baldin bada: eraketa edo aldaketaren eskritura  (Merkataritza Erregistroan behar den bezala inskribatua) eta horren kopia kautotua. 
Enpresariak espainiarrak ez badira baina bai Europako Erkidegokoak, nahikoa izango da lanbide- edo merkataritza-erregistroren batean inskribatuta daudela egiaztatzea, dagokion estatuko legediak betekizun hori eskatzen baldin badu.

	b) Lizitatzaileak norbere izenean ez diharduenean edo sozietate bat edo pertsona juridikoa denean, beste pertsona edo entitate hori ordezkatzeko ahalorde notariala. Notario-ahalordea behar bezala inskribatuta egon beharko da Merkataritza Erregistroan —horrela behar balitz—  edo dokumentu publikoan  —pertsonak ordezkatzerakoan—. 

	c) Sozietate baten izenean diharduenean, sozietatearen eraketaren edo estatutuen aldaketaren eskrituren kopia ere aurkeztu behar da.

	d) Kaudimen ekonomikoa eta finantzaketakoa kreditatzen du(t)en dokumentua edo dokumentuak.

	Sektore Publikoko Kontratuen Legearen Testu Bateratuaren 75. artikuluan jasotako moduetakoren batean egiaztatu beharko dira.

	e) Gaitasun teknikoa edo profesionala egiaztatzeko dokumentua(k).

	Sektore Publikoko Kontratuen Legearen Testu Bateratuaren 78. artikuluan jasoetako             moduetakoren batean egiaztatu beharko dira.

	f) Erantzukizunpeko berariazko aitorpena aurkeztu behar du, Sektore Publikoko Kontratuen Legearen Testu Bateratuaren 60. artikuluan aipatzen diren kontratatzeko debekuetatik bat bera ere ez duela agertzeko.

	g) Espainiako Epaitegi eta Auzitegien jurisdikzioari men egingo diola adieraztea, kontratuaren ondorioz izan litezkeen intzidentzia guztietarako, eta lizitatzaileari egokitu lekiokeen atzerriko foru jurisdikzionalari uko egiten diola (atzerriko enpresentzat bakarrik).


h) Udal Kontuhartzailetzan 645 euroko behin-behineko bermea ezarri izanaren egiaztagiria.
i) Betebehar fiskaletan eta Gizarte Segurantzakoetan egunean dagoela egiaztatzen duten ziurtagiriak edo zinpeko deklarazioa.

j) Harremanetarako telefonoa, fax-a eta/edo helbide elektronikoa.

Gaztelania edo euskara ez den beste hizkuntza batean idatzita dagoen dokumentazioari euskarazko edo gaztelaniazko itzulpen ofiziala erantsiko zaio.

OHARRA: Euskal Autonomia Erkidegoko edo Estatuko Kontratisten Erregistro Ofizialean izena emanda duten enpresa lizitatzaileek, a), b) eta c) ataletan aipatutako agirien ordez, Erregistroko letradu arduradunak hori ziurtatzeko emandako ziurtagiriaren kopia konpultsatua aurkeztu ahal izango dute; eta horrekin batera, lizitatzailearen zinpeko aitorpena aurkeztuko da, adieraziz egoera horretan ez dela aldaketarik egon.

	Hainbat enpresak lehiaketara jotzen badute aldi baterako enpresa-batasuna eratuz, taldekide bakoitzak bere gaitasuna eta kaudimena frogatu beharko ditu aurreko puntuetan ezarritakoaren arabera; eta horrez gain, adjudikazioa lortuz gero AEB (Aldi baterako Enpresa Batasuna) formala eratzeko konpromisoa agertu behar dute enpresa guztiek. Bestaldetik, aldi baterako enpresa-batasuneko kide bakoitzak kontratuaren zein zati egingo lukeen adierazi beharko dute proposamenean, kide bakoitzaren kaudimen-baldintzak zehaztu eta egiaztatu ahal izateko. Kontratuaren iraunaldian zehar elkarte guztien izenean Administrazioarekiko harremanetako ordezkaritza osoa izango duen pertsonaren izena ere adieraziko dute.


Adjudikazio-hartzaile ez diren enpresa lizitatzaileek, behin kontratua adjudikatu ondoren eta errekurtsoak tartekatzeko epea errekurtsorik gabe iragan ondoren, “A” kartazalean aurkeztutako dokumentazioa itzultzea eskatu ahal izango dute. Enpresa adjudikazio-hartzaileak ere eskatu ahal izango du, kontratuaren gauzatzea amaitu eta behin betiko bermea bueltatu ondoren. Agiri horiek haien esku geratzen direnetik bi hilabeteko epea igarotakoan, Bergarako Udalak suntsitu egin ahal izango du dokumentazioa, enpresek eraman ez dutenean.

“B” kartazalaren izenburua “ZERBITZUAREN PROPOSAMENA” izango da eta ondorengo agiriok izango ditu barruan:

“B” kartazalaren izenburua “ZERBITZUAREN PROPOSAMENA” izango da eta ondorengo agiriok izango ditu barruan:

- Bergarako Turismo Bulegoaren eta arreta-zerbitzuaren kudeaketa-egitasmoa. Aurkezten den egitasmoak plegu honetako 11. puntuan egitasmoaren baloraziorako aipatzen diren azpiatalak garatu beharko ditu. 

- Hobekuntza-proposamenak. 

Kartazal honetan ez da sartu behar inoiz proposamen ekonomikoa. Hori suertatuz gero, lizitatzailea prozeduratik kanpo geldituko da, eta ez da irekiko berak aurkeztutako C kartazala. 

“C” kartazalean “ESKAINTZA EKONOMIKOA” izenburupean, eskaintza ekonomikoa sartuko da, honako eredu honi jarraituz:

 “Izen abizenak:_____________________________________________________________

Bizilekua: _________________________________________________________________

NAN. zk.a:________________________________________________________________

Noren ordezkaritzan:_________________________________________________________ 

IFZ: ______________________________________________________________________

Eta ordezkatuaren helbidea:___________________________________________________

Bergarako Udalak Turismo Bulegoaren zerbitzua 2013 urterako kontratatzeko deitutako prozedura irekiaren berri izan dut, eta zerbitzu hori egiteko konpromisoa hartzen dut, betiere adjudikaziorako akordioaren arabera eta plegu honetako baldintza juridikoak eta ekonomiko-administratiboak eta honi ezar dakiokeen legezko arautegia betez.

Zerbitzuaren prezioa, kontratuaren ondorioz sortzen diren zerga eta gastu mota guztiak sartuta, BEZa izan ezik: ___________________



Bergaran, 2013ko ..............................(r)en ............(e)an.





        Sinadura

Ez da onartuko ereduari jarraitu gabe idatzitako inongo proposamenik.   

Ez da sartuko kartazal honetan “B” kartazalean sartu beharreko dokumentazioa. Horietako dokumentuetakoren bat “C” kartazalean sartuz gero, ez da baloratuko.

9. KONTRATAZIO-MAHAIA 

Kontratazio mahaia honako kide hauek osatuko dute:

LEHENDAKARIA:

.Bergarako Udaleko Alkate-Lehendakaria, edo hark eskuordetutako pertsona.

MAHAIKIDEAK:

Turismo eta Ondareko Batzordeburua.

Kontuhartzailea, edo hark eskuordetutako pertsona.

Udal Idazkaria, edo hark eskuordetutako pertsona.

IDAZKARIA:

. Udalbatzako Idazkaria, edo hark eskuordetutako pertsona.  

Mahaiaren bilera honetara udaleko arduradun/teknikari guztiak etorri ahal izango da, Mahaiak horrela eskatzen badu, aholkularitza-lanak egiteko, eta Mahaiak bidezko iritzitako txosten tekniko guztiak ere eskatu ahal izango ditu.

10.  AGIRIAK KALIFIKATZEA ETA PROPOSAMENAK IREKITZEA.

Proposamenak ireki aurretik, Mahaiak A kartazalean aurkeztatutako dokumentazioa sailkatuko du eta, horietan akats materialik antzemanez gero, Mahaiak hiru laneguneko epea eman ahal izango du lizitatzaileak akats horiek zuzendu ditzan.
Kontratazio Mahaiak proposamenak Udalean irekiko ditu (San Martin Agirre plaza, 1), proposamenak aurkezteko epea bukatu eta handik lau egunetara, eguerdiko 12:30ean. 

Ekitaldi horretan, jendaurrean, soil-soilik onartutako proposamenei dagozkien “B” kartazalak irekiko dira.

Hasierako deialdi hau mantentzen delako iragarpena edo sor daitezkeen nolanahiko aldaketak kontratatzailearen profilean argitaratuko dira (www.bergara.net); hala ere, jakinarazteko egokitzat jo daitekeen beste edozein bide erabili ahal izango da. 

B kartazalean aurkeztutako eskaintzak baloratu ondoren, Kontratazio Mahaiak C kartazala irekiko du (eskaintza ekonomikoa); hori ere jendaurreko ekitaldian. Ekitaldi horretarako deialdiaren berri ere kontratatzailearen profilean emango da (www.bergara.net); hala ere, egokitzat jo daitekeen beste edozein bide erabili ahal izango da.

11. ADJUDIKAZIORAKO PROZEDURA. PROPOSAMENEN BALORAZIOA.

Proposamenak honako irizpide hauen arabera baloratuko dira:

· Zerbitzuaren eskaintza ekonomikoa. Lizitazio tipoa gutxitzen den 300 euro bakoitzeko puntu bat emango zaio. Atal honetan lor daitekeen gehienezko puntuazioa 4 puntu izango da.

· Turismo bulegoaren eta arreta turistikoaren kudeaketa-egitasmoa. Lizitatzaileek zerbitzuaren kudeaketa-egitasmo bat aurkeztu beharko dute. Egitasmo horretan, aurkez daitezkeen bestelako atal eta gaiez gain, gutxienez atal hauek garatu beharko dira: zerbitzua emateko era, Bergarako hirigune historikoan ordubeteko bisita gidatua eskaintzeko edukiaren gidoia eta ibilbidea, baliabideak... Gehienez ere 15 punturekin baloratuko da.

· Turismo Bulegoa kudeatzeko lagungarriak edota berritzaileak izan daitezkeen bestelako proposamenak eta 3. puntuan zehaztutako eginbeharretan hobekuntzak (baloratuko dira adibidez bisita gidatu gehiago eskaintzea, une jakinetan pertsonal gehiago izatea, sustapen-jarduera osagarriak, arreta hizkuntza gehiagotan eman ahal izatea eta bestelakoak). Gehienez ere 5 puntu emango dira.
12.  ADJUDIKAZIOA ETA KONTRATUA
Kontratazio-mahaiak, Sektore Publikoko Kontratuen Legearen Testu Bateratuaren 320.1 artikuluan xedatutakoaren arabera, kontratazio-organoari bidaliko dizkio aurkeztu diren proposamenak, akta eta adjudikazio-proposamena. 

Kontratazio-organoak ahalmena izango du, aukeran, kontratua proposamen onuragarrienari adjudikatzeko edo prozedura ezerezean geratu dela adierazteko, baina kasu guztietan arrazoitu egin beharko du.

Alkateak errekerimendua egingo dio eskaintzarik onena aurkeztu duen lizitatzaileari gehienez ere 10 laneguneko epean honako jardun hauek egin ditzan, errekerimendua jaso eta hurrengo egunetik kontatzen hasita:

a) Zerga-betebeharrak eta Gizarte Segurantzarekikoak beterik dituela frogatzeko egiaztagiriak aurkeztu beharko ditu, baldin eta ez baditu agiri horiek proposamenarekin batera aurkeztu.

b) 1.500 euroko behin betiko fidantza ezartzea, Sektore Publikoko Kontratuen Legearen Testu Bateratuaren 96. artikuluan azaltzen diren bideetatik edozein erabilita.

c) Udal honekiko betebeharretan egunean dagoela egiaztatzen duten agiriak aurkeztea.

d) Kontratua burutzeko behar besteko baliabideak jartzeko konpromisoa beteko duela egiaztatzeko agiria aurkeztea.

e) Aseguru poliza eta erreziboa

Adjudikazioa gehienez ere bost laneguneko epean egingo da —dokumentazioa aurkezten denetik aurrera—, betiere lizitatzaileak adierazitako dokumentazioa aurkeztu eta dagokion behin betiko bermea jarri badu. Adjudikazioa Alkateak egingo du.

Eskaintza onuragarriena egin duen lizitatzaileak bete beharreko baldintzak bete ez eta kontratuaren adjudikazioa ez bazaio egin, beste deialdi bat egin baino lehen Administrazioak errekerimendu bat bidali ahal izango dio ondorengo lizitatzaileari, eskaintzak sailkaturik 

geratu diren hurrenkerari jarraituz beti, eta 5 laneguneko epea emango dio lehen adierazitakoak betetzeko.

Adjudikazioa bi hilabeteko epean egingo da, proposamenak ireki eta biharamunetik kontatzen hasita. Sektore Publikoko Kontratuen Legearen Testu Bateratuaren 161.3 artikuluan aurreikusten denez, epe hori hamabost lanegunez luzatuko da, Sektore Publikoko Kontratuen Legearen Testu Bateratuaren 152.3 artikuluak zehaztutako tramiteak jarraitu behar direnean, balio anormalak edo neurriz gainekoak dituzten eskaintzak antzematen diren kasuetan.

Eskaintza anormaltzat edo neurriz gainekotzat jotzeko, aurrez eskaintzaileari (edo eskaintzaileei, hala dagokionean) entzun egingo zaio, eta dagokion zerbitzuak aholkularitza teknikoa eman beharko du.

Kasu horretan, lizitatzaileak emandako arrazoiak eta eskatutako txostenak aintzat hartuta, kontratazio-organoak proposamenik onuragarriena egiten duen lizitatzaileari egingo dio adjudikazioa, baldin eta Administrazioaren esanetan lanak egoki egiteko gaitasuna badu; bestela, anormaltzat edo neurriz gainekotzat jotzen ez den proposamenaren alde egingo da adjudikazioa.

Kontratua gauzatzeko, sinatu egin beharko da adjudikazioaren jakinarazpenean adierazitako epean.

Adjudikazio-hartzailearen erruagatik kontratua formalizatu gabe geratzen bada, Udalak bertan behera utzi ahal izango du kontratua, interesdunari entzun eta gero, eta adjudikazio-hartzaileak eragindako kalte-galerak ordaindu beharko ditu, eta ezarritako fidantza galduko du. 

13. ORDAINTZEKO ERA

2013 urtean  honako epe eta baldintzatan egingo dira ordainketak: %25 Aste Santuko epealdiaren ondoren, %25 uztaila amaitu ondoren, %25 iraila amaitu ondoren eta gainerako %25 abenduko zerbitzua amaitu ondoren. Epealdi bakoitzari buruzko txostena, faktura eta ondoren zehazten diren agiriak aurkeztu ondoren eta dagokion teknikariak oniritzia emandakoan egingo dira ordainketok.

Nahitaez fakturarekin batera agiri hauek aurkeztu beharko dira:

· Langileak izanez gero, horiei Udalari fakturatzen zaion hileko soldata ordaindu izanaren agiriak, eta aurreko hileko TC-ak eta horien ondorioz Gizarte Segurantzari ordainketa egin izanaren agiriak.

· Autonomoa izanez gero, gizarte segurantzari kuota ordaindu izanaren agiria. 

Oniritzia eman eta gero, Udaleko Kontu-hartzailetzako bulegoetan faktura erregistratzen den egunetik kontatzen hasita, gehienez ere une bakoitzean indarrean dagoen legediak ezarritako epearen barruan ordainduko du Udalak faktura.

14. PREZIOAK EGUNERATZEA.

Kontratua luzatuz gero prezioak eguneratu egingo dira bi aldeen artean adostuta, baina ezingo da inoiz gainditu Estatuko aurreko urteko KPIa.

15. KONTRATUA BETETZEA

Kontratistaren arriskuz eta zoriz egingo da kontratua.

Plegu honetan datozen klausulei lotuta beteko da kontratua eta kontratua interpretatzeko Administrazioak kontratistari emandako jarraibideen arabera.

16.  KONTRATUA BERTAN BEHERA LAGATZEKO ARRAZOIAK.

· Urtean zehar, bi arau-hauste oso  larri  egitea.

· Dokumentazio faltsua aurkeztea.

· Betebehar laboralak, tributarikoak edota Gizarte Segurantzakoak ez betetzea. 

· Bi aldeek 3 hilabeteko aurrerapenarekin hala adostuz gero.

· Sektore Publikoko Kontratuen Legearen Testu Bateratuaren 223. eta 308. artikuluetan jasotakoak.

Kontratua adjudikazio hartzaileari atxiki dakiokeen arrazoiren batengatik eteten bada, ezarritako behin betiko fidantza galduko du. 

17.  EZ-BETETZEAK.


Ez-betetzeak arin, larri edo oso larriak izan daitezke. Honakoak izango dira:

Ez-betetze arinak:
· Plegu honetan jasotako arau orokor eta zehatzak ez betetzea, ez-betetze larri edo oso larritzat jotzen ez direnean.

Ez-betetze larriak:

· Kontratuaren xede den zerbitzua emateko moduari dagokionez, Turismo eta Ondare Zerbitzuak eman edo Plegu honetan ezarritako aginduak behin eta berriz bete gabe uztea. Bi hilabetean zehar birritan edo urtebetean 4 aldiz errepikatzea hartuko da errepikapentzat.

· Osasun arloko aginduei jaramonik ez egitea edo publikoarentzat osasungaitz, arriskutsu edo gogaikarri diren egoerak ekiditeko  Alkatetzatik emandako aginduak ez betetzea.

· Kontratistarentzat gasturik sortu gabe zerbitzuaren detaileen inguruan aldaketak egiteko Udalak hartutako erabakiak ez betetzea.

· 
Ezarritako ordutegia ez betetzea. 

· 
Antzemandako akatsak zuzentzeko Udalak emandako aginduak bete gabe uztea.

· 
Bi ez-betetze arin egitea 6 hilabeteko epean.


Ez-betetze oso larriak.

· Zerbitzua eskaintzerakoan akats edo irregulartasun nabarmenak izatea, Pleguan, kontratuan edo Udalak emandako aginduetan ezarritako baldintzetan ez betetze larri edo arina ez denean.

· 6 hilabeteko epean ez-betetze larri bat baino gehiago egitea.

18. PENALIZAZIOAK.


Ez betetzeak ondoren jasotzen diren isunekin penalizatuko dira: 


- Ez-betetze arinak: 


60 eurotik- 125 eurotara.


- Ez-betetze larriak:


126 eurotatik 300 eurotara.


- Ez-betetze oso larriak:

301 eurotatik 450 eurotara.

Erabakia berehala betearaztekoa izango da; eta diru-kopuru horiek kobratzeko, kontratistari egin behar zaizkion ordainketetatik —ordainketa osotik zein zatikakoetatik— dagozkion kenketak egingo zaizkio, eta aipatutako ziurtagiri horietatik ezin bazaio kenketarik egin, ezarrita duen bermetik kenduko zaio.


Edozein kasutan ere, penalizazioak ezarri aurretik, enpresa adjudikazio-hartzaileari entzunaldia emango zaio. 

19. DATU PERTSONALAK

Kontratazio honen bitartez datu pertsonalak eskuratzen badira, kontratu-hartzaileak bete egin beharko ditu Sektore Publikoko Kontratuen Legearen Testu Bateratuaren Hogeita Seigarren Xedapen Gehigarrian adierazitako betebeharrak; Datu Pertsonalen Babeserako abenduaren 13ko 15/1999 Lege Organikoari eta hori garatzen duen araudiari baitagozkie.

20. LEGE ARAUBIDEA
Plegu honen arabera egingo den kontratuak izaera administratiboa izango du, eta bertan xedatzen ez den guztirako ondoko arauei jarraitu beharko zaie:

· Toki Jaurbideko Oinarrien 7/1985 Legea, apirilaren 2koa; eta 781/1986 Errege Dekretu Legegilea, apirilaren 18koa, Toki Jaurbidearen alorrean indarrean dauden xedapenen Testu Bateratua onartzen duena.

· 3/2011 Errege Dekretu Legegilea, azaroaren 14koa, Sektore Publikoko Kontratuen Legearen Testu Bateratua onartzen duena.

· 817/2009 Errege Dekretua, maiatzaren 8koa, Sektore Publikoko Kontratuen 30/2007 Legea zati batean garatzen duena.

· Administrazio Publikoaren Kontratuen Legeko Erregelamendu Orokorra, urriaren 12ko 1098/2001 Errege Dekretuaren bitartez onartua.

· Eta besterik ezean, zuzenbide administratiboko bestelako xedapenak, eta halakorik ezean, zuzenbide pribatukoak. 

